
BOSNA I HERCEGOVINA  
FEDERACIJA BOSNE I HERCEGOVINE 
TUZLANSKI KANTON  
OPĆINSKI SUD U TUZLI                                                                                                       
Broj: 32 0 St 501467 26 St  
Tuzla, 09.10.2026. godine  
 
 Općinski sud u Tuzli, sudija Antonela Đaković, kao stečajni sudija, u postupku 
prethodnog ispitivanja prijedloga za pokretanje stečajnog postupka nad dužnikom 
Privatna ustanova Starački dom S.D.O. Tuzla, ul. Breške br. 142, Tuzla, donio je 
 

R J E Š E N J E  
 

       JAVNO SE POZIVAJU predlagač, povjerioci i sva zainteresovana lica da u roku od 
30 (trideset) dana od dana objavljivanja rješenja u Službenim novinama F BiH predlože 
otvaranje stečajnog postupka i na depozitni račun Suda, broj: 132-100-03091233-91 
NLB banka dd Sarajevo, predujme iznos od 1.140,00 KM, na ime obezbjeđenja troškova 
stečajnog postupka nad dužnikom Privatna ustanova Starački dom S.D.O. Tuzla, ul. 
Breške br. 142, Tuzla, te da dokaz o izvršenoj uplati dostave sudu pozivom na broj 
predmeta. 
          
     Ukoliko u ostavljenom roku niko od pozvanih ne predloži otvaranje stečajnog 
postupka i ne uplati određeni predujam, sud će donijeti Rješenje o otvaranju i 
istovremenom zaključenju stečajnog postupka. 
 
     Ako zainteresovana lica predlože otvaranje stečajnog postupka i uplate određeni 
predujam u navedenom roku, sud će otvoriti stečajni postupak i voditi ga u składu sa 
odredbama Zakona o stečaju. 
     
      Rješenje će biti objavljeno u Službenim novinama F BiH, web stranci suda i oglasnoj 
ploči suda. 

O b r a z l o ž e n j e 
 
      Sud je dana 15.06.2026.godine pokrenuo prethodni postupak radi utvrđivanja 
uslova za otvaranje stečajnog postupka nad imovinom privrednog društva Privatna 
ustanova Starački dom S.D.O. Tuzla, ul. Breške br. 142, Tuzla, a za privremenog 
stečajnog upravnika imenovan je Damir Ašćerić, ul. Miroslava Krleže br. 17, Tuzla. Dana 
22.07.2026.godine privremeni stečajni upravnik je dostavio Izvještaj o provedenom 
prethodnom stečajnom postupku. 
 
 Iz izvještaja privremenog stečajnog upravnika proizilazi da je privatna ustanova 
osnovana dana 22.11.2019. godine, a funkciju direktora iste je obavljao Nusret 
Hadžiibrišević koji je i sto postotni vlasnik iste. Ustanova je registrovana za obavljanje 
djelatnosti socijalne skrbi za smještaj za starije osobe i osobe sa invaliditetom, njege, 
zdravstvene zaštite. Navedena djelatnost obavljala se u iznajmljenom objektu na adresi 
Breške 142, Tuzla. Prema uvjerenju Porezne Uprave  FBiH, Kantonalnog poreznog ureda 
Tuzla - Porezne ispostave Tuzla br. 13-3/1-12-44-6267 od 03.07.2026.godine PU 
Starački dom S.D.O Tuzla  trenutno nema prijavljenih radnika u evidenciji Jedinstvenog 
sistema registracije, kontrole i naplate doprinosa. Knjigovodstvo je bilo eksterno i prema 
izjavi lica ovlaštenog za zastupanje – direktora Ustanove dok je ista poslovala 
knjigovodstvene poslove vodilo je društvo Finel doo Tuzla. Zadnje finansijske izvještaje 
sastavio je i predao računovođa Sadik Bećirović iz Tuzle (direktor društva Finel doo 



Tuzla) br. Licence CR-5314/5 sastavio je i predao finansijske izvještaje  za 2024 i 
2025.godinu. Ranije izvještaje je potpisivala računovođa Emina Hasanović br. Licence 
CR-7098/5.  Prema informacijama dobijenim od zakonskog zastupnika ustanova je imala 
4 računa, 2 u MF banka a.d Banja Luka  i 2 u Addiko Bank d.d. Sarajevo i isti su blokirani, 
a što je vidljivo iz Izvještaja o računima poslovnog subjekta Privatna ustanova Starački 
dom S.D.O. Tuzla iz Jedinstvenog registra računa u BiH kod Centralne banke BiH od 
22.06.2026,godine. Na osnovu uvida u bilans stanja ustanove na dan 31.12.2025.godine 
Ostale obaveze, uključujući i razgraničenja iznose 395.994 KM i odnosi se na obaveze 
na plaće, poreze i doprinose u vezi plaća a obaveze za porez na dobit iznosile su 2.802 
KM). Prema izvještaju o popisu ostalih obaveza na dan 15.5.2026.godine ostale obaveze 
iznose 327.853,62 KM (Uvjerenje Porezne uprave FBiH, KPU Tuzla, Porezna ispostava 
Tuzla, broj: 13-3/1-12-5-3014 od 17.02.2026. godine). Ustanova je prestala sa 
poslovanjem na osnovu Odluke o prestanku rada ustanove i pokretanju stečajnog 
postupka od 11.02.2026.godine. Kako je Ustanova aktivno poslovala u prethodnim 
godinama generisala je značajan nivo prihoda te evidentirala rashode obračunskih 
perioda a što je vidljivo iz bilansa uspjeha ustanove u proteklih 6 godina (2020- 
2025.godine) koliko je sačinila i predala finansijkih izvještaja FIA. Na osnovu dostupne  
dokumentacije,stečajni dužnik odnosno organ ovlašten za zastupanje stečajnog dužnika 
nije podnio prijedlog u roku od 60 dana od dana nastupanja platežne nesposobnosti jer 
je ista prema članu 6. Stav 5. tačka a) Zakona o stečaju  nastupila kada dužnik 60 dana 
neprekidno ne izmiruje svoje dospjele novčane obaveze. Zadnja uplata djela obaveza za 
doprinose vezano za PIO izvršena 21.05.2025.godine (izvod iz MF Banke)  za javne 
prihode za 12 mjesec 2024.godine.Na osnovu analitičke kartice za period 01.01-
31.12.2025.godine konta 4520 Obaveze za doprinose za PiO/MiO, rok za plaćanje 
doprinosa za februar mjesec 2025.godine počeo teći od dospjelosti istih 
tj.31.03.2025.godine te platežna nesposobnost je nastupila  30.05.2025.godine u smislu 
člana 6. stav (5) tačka a) Zakona o stečaju od kada je tekao rok od 60 dana za 
podnošenje prijedloga ovlaštenog lica dužnika za otvaranje stečajnog postupka do 
29.07.2025.godine. Iz navedene analitičke kartice je vidljivo da obračunate obaveze po 
osnovu  doprinosi za pio od februara do decembra 2025.godine nisu izmirivane. Uvidom 
u potvrdu MF banke a.d. Banja Luka o statusu računa PU Starački dom S.D.O. Tuzla od 
13.02.2026 isti je u statusu BLOKIRAN. Ustanova nije ni imala nekretnine, jer je prema 
tvrdnjama Direktora koristila iznajmljeni poslovni prostor. Ustanova nije imalo prevozna 
sredstva u svome vlasništvu te prema informacijama dobijenim od direktora Ustanove, 
a što je vidljivo i iz finansijske dokumentacije Ustanova nije imala pokretnu imovinu. Na 
osnovu uvida u finansijske izvještaje iz godišnjih obračuna od 2020-2025.godine 
Ustanova nije imala evidentiranih stalnih sredstava(dugoročne imovine), već samo 
kratkoročnu imovinu (tekuća sredstva). Iz analitičkog bruto bilansa na dan 
15.05.2026.godine vidljivo je da Ustanova nema evidentiranih stalnih sredstava 
(dugoročne imovine). Prema informacijama dobijenim od računovođe Sadika Bećirovića 
iz Tuzle analitika knjigovodstvene evidencije (finansijski izvještaji od 31.12.2025.g. i 
bruto bilans od 15.05.2026.godine) ukazuje na to da ista nema pokretne i nepokretne 
imovine. Prema Uvjerenju Općinske službe za geodetske i imovinsko pravne poslove, 
Grada Tuzla broj: 07-27-4575/26-2 od 22.06.2026.godine  potvrđuje se da Privatna 
ustanova starački dom S.D.O Tuzla sa adresom u Tuzli Breške br.142 nije upisan kao 
nosilac prava u katastarskom operatu. Na osnovu akta o dostavi podataka ZK ureda, 
Općinskog suda u Tuzli br.032-0/RZ-26-001259 od 22.06.2026.godine izvršenim uvidom 
u Zemljišnu knjigu koja se vodi kod ovog suda, utvrđeno je da Privatna ustanova Starački 
dom S.D.O. Tuzla, Breške br 142, ID:4210392330002, nije upisana kao vlasnik, odnosno 
suvlasnik nekretnina na području za koje ovaj ured vodi evidenciju. Provjerom kroz 
Knjigu položenih ugovora od strane ovlaštenog službenika TK ureda Općinskog suda u 
Tuzli utvrđeno je da navedeno pravno lice nije upisano kao vlasnik odnosno suvlasnik 



nekretnina na području za koje ovaj ured vodi evidenciju. Prema Rješenju broj:08-
03/4.1-03.9-2-3267/26 od 30.06.2026.godine MUP-a TK, Sektora za upravno-pravne i 
kadrovske poslove, Odsjeka za administraciju Tuzla, potvrđuje se da pravno lice Privatna 
ustanova Starački dom S.D.O. Tuzla sa sjedištem u ulici Breške br.142, Tuzla, 
ID:4210392330002 nema registrovanih motornih vozila u odsjeku za administraciju 
Tuzla. 

 S obzirom na činjenično stanje imovine, Ustanova nema mogućnost nastavka 
poslovanja. 
 
 Na osnovu svega gore navedenog, evidentno je da postoji stečajni razlog za 
otvaranje stečajnog postupka, a prema Zakonu o stečaju FBiH, stečajni upravnik 
predlaže otvaranje i zaključenje stečajnog postupka jer nema imovine iz koje se mogu 
podmiriti troškovi vođenja stečajnog postupka kao ni za namirenje povjerilaca. 
 
 Ispitujući prijedlog za pokretanje stečajnog postupka sud je utvrdio da je 
prijedlog za otvaranje stečajnog postupka dopušten i osnovan obzirom da je stečajni 
dužnik platežno nesposoban. 
 
       Cijeneći da su ispunjeni uslovi za otvaranje stečajnog postupka, a nakon 
provedenog prethodnog postupka i dostavljenog izvještaja privremenog stečajnog 
upravnika, te da je utvrđeno da stečajni dužnik nema imovine za podmirenje obaveza, 
sud je u smislu odredbe čl. 102 stav 7. Zakona o stečaju pozvao povjerioce i sva 
zainteresovana lica da izvrše uplatu troškova finansiranja stečajnog postupka u visini od 
1.140,00 KM iz kojih sredstava će biti finansirani svi troškovi stečajnog postupka 
(nagrada i naknada stečajnom upravniku, objavljivanje rješenja u službenim novinama, 
izrada pečata za Ustanovu u stečaju, podnošenja finasijskih izvještaja nadležnim 
institucijama sve do postupka brisanja društva dužnika iz sudskog registra privrednih 
društava), obzirom da prema prijavi privremenog stečajnog upravnika Ustanova  ne 
posjeduje imovinu. 
 
      Ukoliko povjerioci ili neko od zainteresovanih lica u ostavljenom roku ne izvrši uplatu 
predujma troškova za vođenje stečajnog postupka, sud će otvoriti stečajni postupak i 
odmah ga zaključiti u skladu sa odredbama člana 102. stav 8.  Zakona o 
stečaju  (Službene novine FBiH broj 53/21). 
 
      Odluka o dostavi rješenja i javnom oglašavanju putem oglasne ploče suda, WEB 
stranice Općinskog suda u Tuzli i javnog objavljivanja u Sl. Novina F BiH, zasniva se na 
odredbi člana 103. stav 8. Zakona o stečaju.           
                                                                                  
          Stečajni sudija  
                                                                                  Antonela Đaković 
 
 
POUKA O PRAVNOM LIJEKU: Protiv ovog rješenja nije dozvoljena žalba. 
 


